
Pled d'avertura da la sessiun d'avust 2024 

President dal Cussegl grond Franz Sepp Caluori 

(Valair vala il pled discurrì) 

Stimadas deputadas e stimads deputads 

Stimà signur president da la Regenza Jon Domenic Parolini 

Stimada dunna cussegliera guvernativa Carmelia Maissen 

Stimads signurs cussegliers guvernativs Marcus Caduff, Martin Bühler e Peter Peyer 

Stimadas dunnas e stimads signurs 

Sehr geehrte Damen und Herren 

Gentili signore, egregi signori 

 

Oz stun jau qua davant Vus cun in cor plain engraziaivladad e cun in chau plain regurdien-

tschas d'in onn ch'è stà per mai unic en sia intensitad e cun sia diversitad. Durant quest onn 

hai jau dastgà sentir l'ospitalitad da nossa populaziun sco in element che collia noss chantun, 

e quai en ina moda e maniera che m'ha commuventà profundamain, che m'ha legrà e che 

m'ha er fatg reflectar. L'ospitalitad è stada il motto da mes onn presidial – ed jau hai sentì 

ella dapertut: tar la glieud, en ils vitgs, sin las muntognas, en las vals.  

Gea, jau sun stà fitg gugent president dal Cussegl grond. Jau hai fatg mes meglier pussaivel 

per manar il Cussegl grond, ed jau sper che Vus hajas er vesì quai uschia. Jau hai fatg bleras 

novas enconuschientschas, emprendì d'enconuscher meglier las regiuns e lur basegns e gea, 

er ils viadis cun las limusinas da la Regenza GR 1 e GR 2 èn stads puncts culminants.  

En quest lieu: Grazia fitg a la Regenza ed als anteriurs polizists chantunals per ils servetschs 

da transport. 

Igl è stà mes grond giavisch da duvrar quest onn e mes uffizi per intermediar tranter la poli-

tica e la societad. Jau hai empruvà da render la politica in pau pli famigliara a las Grischunas 

ed als Grischuns. Jau pens, che jau hai cuntanschì quai durant quest onn. Nus deputadas e 

deputads dal Cussegl grond essan elegids sco represchentants dal pievel. Ma sajas sincers: 

Agin, debattain e decidain nus propi adina per il bain da nossas burgaisas e da noss burgais? 

U stattan mintgatant tuttina plitost ils interess da la politica da partida en il center? Essas 

Vus gia ina giada As dumandads, sche nossas burgaisas e noss burgais chapeschan adina, da 

tge che nus discutain atgnamain? Tge finamiras hai jau cun questas remartgas criticas? Jau 

As vuless supplitgar da far attenziun, che nus sco politicras e politichers na perdian betg la 

colliaziun cun la realitad, che nus hajan adina puspè davant egl, tgi che ans ha elegì e tge 

giavischs che muventan nossas Grischunas e noss Grischuns. Per che nus chapeschian quai, 

èsi fitg impurtant d'avair inscunters, discurs ed eveniments communabels. La famusa popu-

laritad e la genuinitad na duain betg mo esser pleds senza significaziun, ellas duessan esser 

er en la DNA da nus parlamentarias e parlamentaris. 

Uss less jau anc raquintar in pèr eveniments spezials ed anecdotas particularas da mes onn 

d'uffizi. 

In eveniment fitg impressiunant è senza dubi stà il mument, cura che 300 fin 400 jodladras e 

jodladers han intunà cuminaivlamain lur vuschs a chaschun dal di chantunal da jodladras e 

jodladers a Cazas. Quest enorm maletg sonor ch'è sa derasà, m'ha fatg ina pel-giaglina sco 

che jau l'hai darar sentì. En quest mument èn la cultura, la tradiziun e la cuminanza da noss 

chantun sa reunidas ad ina suletta vusch vigurusa. 

Plain umor, captivant e fitg divertent è stà il viadi cun l'uvestg Joseph Maria Bonnemain en 

l'auto da la Regenza a San Vittore per il Bundstag dal 1. d'avust. Il servetsch divin ensemen 

cun l'uvestg e cardinal Oscar Cantoni da Milaun en quella val ch'è stada pertutgada da mal-

auras, sco er la processiun fin a la chaplutta Santa Croce cun gardists svizzers a la testa èn 

stads eveniments impressiunants che han mussà, che la solidaritad è ina caracteristica im-

purtanta da noss chantun Grischun.  

La finala è er in discurs durant l'exposiziun da muvel manidel nunemblidaivla en l'Arena a 

Cazas stà fitg impressiunant per mai. Mia dunna ed jau avain gì là ina discussiun animada cun 

in pèr pli vegl da Jenaz che allevescha chauras. Sias chauras brinas eran vegnidas premiadas 

sco las pli bellas e distinguidas cun in premi. Els avevan grond plaschair ed eran uschè venti-

raivels e traglischavan sur l'entira fatscha, sco sch'i na dess nagut auter e pli bel sin l'entir 

mund che d'allevar chauras. Er quai è il Grischun. 

Ma quest onn n'è betg stà caracterisà mo da tals puncts culminants. Igl ha er dà muments 

che han dà da pensar, che han animà da sa fermar e da guardar criticamain sin quai che sa 

chatta anc davant nus. In tema che m'ha occupà spezialmain è l'inclusiun. Quant enavant 

essan nus arrivads? E quant lunga è anc la via davant nus? Questas dumondas ans stuain nus 

tschentar vinavant, perquai che vaira ospitalitad munta era, che nus na laschain enavos na-

gin, che nus ans engaschain per ina societad, nua che tuts han las medemas schanzas. 

E lura hai dà quels muments, nua ch'ins stat tuttenina amez la gronda tribuna politica. Jau 

na vegn mai ad emblidar, co che jau sco president dal Cussegl grond hai dastgà beneventar 

persunalmain bleras politicras e blers politichers internaziunals al WEF. In mument che ren-

da conscient ad ins l'impurtanza internaziunala che noss chantun ha. A medem temp ha quai 

era fatg endament a mai, quant impurtant ch'igl è d'agir diplomatic en tals muments, ma 

d'adina mantegnair la colliaziun gia menziunada cun la realitad. Il pli tard lura puspè, cura 

ch'ins discutescha a chaschun da la festa per ils giuvens burgais a San Murezzan e gratu-

lescha ad els per lur dretgs politics, ed als motivescha dad er far diever da quests dretgs.  

Gea, e lura na poss jau betg desister, d'anc ina giada revegnir a l'intelligenza artifiziala: 

Il Forum economic mundial m'ha influenzà cun il tema omnipreschent da l'intelligenza arti-

fiziala, IA. La IA exista e vegn a midar nossa vita. La IA vegn a gidar nus d'esser pli productivs 

ed effizients. Nua ed en tge furma che quest agid è raschunaivel u socialmain giustifitgabel – 

cun questa dumonda stuain nus ans fatschentar bainbaud. A mai ha la IA gidà ad emprender 

en in hui intginas novas linguas mundialas. 

En quest lieu less jau exprimer mes cordial engraziament a Vus, commembras e commem-

bers da quest parlament, ed a la Regenza. Per la fidanza che Vus avais demussà envers mai 

e per la collavuraziun ch'ans ha caracterisà sco gremi. Quest engraziament less jau uss anc 

affirmar en differentas linguas mundialas, numnadamain en danais, grec, giapunais, tirc e 

tamil. 

[…] 

Igl è stà in onn nunemblidaivel, marcà d'in vaira rodeo da sentiments – da muments euforics 

fin a muments che han dà da pensar. Ma tar tut il si e giu, tar tut las sfidas e tar tut ils suc-

cess resta ina constataziun centrala: Mo ensemen pudain nus cuntanscher il meglier per noss 

chantun. Mo cun tadlar in a l'auter, cun cooperar in cun l'auter e cun esser qua in per l'auter 

pudain nus concepir il futur che la glieud en il Grischun giavischa e ch'ella merita er. 

Grazia per Voss sustegn, per Vossa amicizia e per Vossa confidenza. Per mai èsi stà ina gron-

da onur da dastgar servir a Vus durant quest onn spezial sco president dal Cussegl grond. 

Cun quai decler jau la sessiun d'avust 2024 per averta. 


